
IL-ĦDAX-IL PARLAMENT

KUMITAT PERMANENTI DWAR IL-KONTIJIET PUBBLIĊI

Laqgħa Nru. 47

It-Tlieta, 17 ta’ Lulju, 2012

Il-Kumitat iltaqa' fil-Palazz, il-Belt Valletta, fl-4:10 p.m.

MINUTI

Il-Minuti tal-Laqgħa Nru. 46 li saret it-Tnejn 16 ta’ Lulju, 2012 ġew konfermati.
THE CHAIRMAN (Onor. Charles Mangion):  Nistgħu nibdew mill-matters arising mill-istess Minuti fejn il-Kumitat talab lill-Inġinier Philip Schembri sabiex jiċċekkja xi dokumenti u jirrapporta lura lill-Kumitat u lis-Sur Antoine Galea sabiex jagħti xi informazzjoni dwar it-tenders.  Nista’ ngħid li l-Inġinier Schembri qiegħed preżenti fil-Kamra u l-informazzjoni li għandna hi li s-Sur Galea se jkun hawnhekk iktar tard sabiex jagħti spjegazzjoni lil dan il-Kumitat dwar dak li ġie mitlub.  

Għar-rigward it-talba li saret lill-Human Resources Manager tal-Enemalta dwar il-mili tal-kariga ta’ internal auditor għad m’għandniex risposta però għandna assigurazzjoni li għada din l-informazzjoni tkun qiegħda available u tintbagħat lill-Membri kollha tal-Kumitat.  

L-Onor. Leo Brincat.

ONOR. LEO BRINCAT:  Mr Chairman, jiena m’għandix għalfejn niddubita l-kelma tal-Enemalta li se jagħtu din l-informazzjoni, biss nixtieq li bil-permess tiegħek nissuġġerixxu li s-Segretarja tal-Kumitat, fl-eventwalità remota li l-informazzjoni ma tasalx, tibgħatilhom reminder u tiġi ċċirkolata lill-Membri wara l-proceedings ta’ dan il-Kumitat.  

THE CHAIRMAN:  Il-kumment tiegħek ġie nnotat u nassigurak li jkun hemm follow-up ħalli l-informazzjoni mitluba tingħata.  

Nistgħu issa nagħtu bidu għal din il-laqgħa u nitlob lill-Awditur Ġenerali sabiex bħas-soltu jieħu postu fuq il-mejda.

Is-Sur Anthony C. Mifsud, Awditur Ġenerali, ħa postu fuq il-Mejda.

THE CHAIRMAN:  Nitlob ukoll lill-Membri tal-Bord ta’ Inkjesta sabiex ukoll jingħaqdu magħna fuq il-Mejda.

Is-Sur Philip Schembri, Chairman tal-Bord ta’ Inkjesta, l-Avukat Leonard Caruana u s-Sinj. Nadia Demarco, Membri fuq l-istess Bord ta’ Inkjesta ħadu posthom fuq il-Mejda.

THE CHAIRMAN:  Nistgħu nibdew minnek, Sur Schembri, sabiex tagħtina l-informazzjoni li ġiet mitluba waqt il-laqgħa tal-bieraħ mill-Kumitat.

L-INĠ. PHILIP SCHEMBRI (Chairman tal-Bord ta’ Inkjesta):  Jiena ntlabt mill-Kumitat sabiex nagħti spjega dwar min ħa d-deċiżjoni li jiġi aċċettat il-mercaptan konċentrat u fil-fatt hawnhekk ġibt ċerti dokumenti f’dak ir-rigward – li qed nippreżentahom lill-Kumitat – li juru kif żvolġiet li l-mercaptan inġab Malta u s-sitwazzjoni li ġiet iffaċċjata biha l-Enemalta u l-mod kif aċċettatu.  Hemm ukoll emails bejn uffiċjali tal-Enemalta u x-shipping agent u dokumenti tal-vapur li juru anke l-volum u l-kontenituri eżatt li nġabu u dokumentazzjoni li turi anke li ċ-Chief Finance Officer u ċ-Chief Executive Officer ta’ dak iż-żmien kienu jafu biha.

ONOR. JOE MIZZI:  Jiġifieri inti hawnhekk qed tirriferi għall-perjodu ta’ minn meta bagħtuh sakemm wasal, imma m’għedtilniex x’kienet id-deċiżjoni li ġegħlithom jibagħtuh u x’kienet ir-reazzjoni minn hawn Malta.

L-INĠ. PHILIP SCHEMBRI:  Bħalma għedna anke fir-rapport, il-kuntratt kien jesiġi li l-liquified petroleum gas (LPG) kien jiġi  mħallat lest bil-mercaptan, però meta ġiet l-ewwel kunsinna taħt il-kuntratt ġie mingħajr il-mercaptan u meta l-Enemalta għamlu query qalulhom li minħabba problemi li hemm biex jitħallat fir-raffinerija jew fuq il-vapur, kienu se jibagħtullom l-LPG waħdu u l-mercaptan konċentrat waħdu biex iħalltuh huma hawn Malta.  Dan huwa kollu dokumentat.  U saru  kwereli, saru diskussjonijiet interni fl-Enemalta li fl-aħħar mill-aħħar wasslu biex jiġi aċċettat.  

ONOR. JOE MIZZI:  Jiġifieri ma kien hemm l-ebda oġġezzjoni jew ma kien hemm l-ebda rifjut.  

L-INĠ. PHILIP SCHEMBRI:  Kien hemm diffikultà.

ONOR. JOE MIZZI:  Jien mhux dwar diffikultà qed nistaqsik imma qed nistaqsik jekk kienx hemm rifjut mill-Enemalta li ma jaċċettawhx mingħajr mercaptan.

L-INĠ. PHILIP SCHEMBRI:   Nirriferik għall-korrispondenza li għamel iċ-Chief Finance Officer  ta’ dak iż-żmien lis-Chief Executive Officer li tispjegalek eżattament dan li qed tistaqsi inti.

ONOR. JOE MIZZI:  Imma jien qed nitolbok tgħidli – m’iniex qed ngħidlek biex taqrali kollox u tispjegali kollox – jekk kienx hemm rifjut.  Inti taf għax għamilt il-konklużjoni fir-rapport.

L-INĠ. PHILIP SCHEMBRI:  Il-korrispondenza turi li anke minn qabel kien hemm problema .....

ONOR. TONIO FENECH (Ministru tal-Finanzi, l-Ekonomija u Investiment):  Rifjut li jiġi mingħajru jew li jiġi bil-mercaptan?

ONOR. JOE MIZZI:  Skont it-tender dak kellu jiġi bil-mercaptan u la ma ġiex bil-mercaptan kellhom jirrifjutaw li jiġi mingħajru.  

L-INĠ. PHILIP SCHEMBRI: Jekk wieħed iħares lejn it-timeframes ta’ kif saru l-emails jara li l-ewwel kunsinna saret fit-22 ta’ Lulju.  Fis-26 ta’ Lulju hemm il-korrispondenza tal-aġent li tgħid li kien se jibgħat il-mercaptan waħdu.  Fl-1 u fit-2 ta’ Awwissu – dejjem qed nitkellmu fuq is-sena 2007 – l-Enemalta tkellmu bejniethom biex jaċċettaw.  Il-mercaptan eventwalment wasal fit-13 ta’ Awwissu, jiġifieri dejjem qed nitkellmu fuq ġranet.  

ONOR. JOE MIZZI:  Imma huwa rrilevanti x’inhuma dawn il-ġranet.  Il-kwestjoni hi li l-gass suppost kellu jiġi bil-mercaptan, qalulhom li se jibagħtuh mingħajr il-mercaptan u ma kienx hemm rifjut.  Dik irrid inkun naf fiċ-ċert għax jien m’iniex qed nara rifjut u speċifikament qed nistaqsik jekk kienx hemm rifjut biex l-LPG ma jiġix mingħajr il-mercaptan.

L-INĠ. PHILIP SCHEMBRI:  Nistiednek taqra l-korrispondenza li għadni kemm ippreżentajt lill-Kumitat li saret bejn iċ-Chief Finance Officer  u ċ-Chief Executive Officer ta’ dak iż-żmien fejn dan tal-aħħar ikkwerja l-biċċa u qallu li anke taħt il-kuntratt ta’ qabel kien qed ikun hemm problema biex jiġi l-LPG bil-mercaptan u kienu qed jaċċettaw alternative consignments li mbagħad jibblendjawhom Malta.  Qallu li ma kellhomx għażla għax kienu qegħdin bejn żewġ suppliers u tah x’jifhem li allavolja kienet sitwazzjoni diffiċli ħafna, l-aħjar soluzzjoni kienet li la kienu se jibagħtuhulom hekk ikollhom jaraw kif jagħmlu biex iħalltuh huma.

ONOR. JOE MIZZI:  Dħalt fid-dokumenti biex tara jekk hux veru li f’ta’ qabel kien hemm problema?

L-INĠ. PHILIP SCHEMBRI:  Iva u fil-fatt ġibthom miegħi wkoll.

ONOR. JOE MIZZI:  U x’jgħidu t-tenders ta’ qabel?

L-INĠ. PHILIP SCHEMBRI:  It-tender li ġara dan il-każ dwaru  tagħti r-range li jrid ikun hemm il-mercaptan fl-LPG ta’ bejn 0.010 u 0.025 li jiġi bejn 100 u 250 parts per million, imbagħad jagħtik ukoll it-total sulphur  excluding mercaptan fl-LPG li huwa 250 parts per million.  Fit-tender ta’ qabel ma jissemmiex il-mercaptan, kulma jissemma biss fit-technical specifications huwa t-total sulphur content, jiġifieri s-sulphur fl-LPG plus is-sulphur fil-mercaptan u jagħtu maximum ta’ 500 parts per million.  

ONOR. JOE MIZZI:  Mela allura qed tikkonferma li fit-tender ta’ qabel ma kienx ċar li ried ikun bil-mercaptan, imma fir-rigward tal-kunsinna li fil-fatt ma bagħtux bil-mercaptan it-tender kienet iktar speċifika u ċara li kellu jkun imħallat bil-mercaptan.  Hux hekk?

L-INĠ. PHILIP SCHEMBRI:  Eżatt.  

ONOR. JOE MIZZI:  Mela jekk kien hekk, tista’ tispjegali x’sibtu li jiġġustifika li l-Enemalta m’għamlitx complaint mal-kumpanija meta ma ġarax hekk?

L-INĠ. PHILIP SCHEMBRI:  Qabel, allavolja ma kienx hemm imsemmi speċifikament il-mercaptan imma kien hemm biss imsemmi l-maximum sulphur content, fil-prattika, kif turi anke l-korrispondenza bejn iċ-Chief Finance Officer u ċ-Chief Executive Officer, meta bagħtulhom l-LPG mingħajr mercaptan, dejjem kienet tkun alternate fejn allura hawn Malta mbagħad kienu jkunu kapaċi jagħmlu blending tiegħu, jiġifieri jħalltu LPG waħdu ma’ LPG bil-mercaptan u jiġi LPG bil-mercaptan inqas diluted però xorta jkun tajjeb.

ONOR. JOE MIZZI:  Inti qed tgħid li dan kienu jagħmluh Malta.  

L-INĠ. PHILIP SCHEMBRI:  Il-blending iva, imma hemm differenza bejn blending u dosing.

ONOR. JOE MIZZI:  Għalhekk se nistaqsik.   Jiġifieri inti dħalt biex tara x’kienu jagħmlu eżatt hawn Malta?  

L-INĠ. PHILIP SCHEMBRI:  Iva, fil-fatt minn dawn id-dokumenti juri li kienu jagħmlu blending, kienu jħalltu LPG waħdu ma’ LPG bil-mercaptan milli kien ikollhom qabel.  Fil-fatt qiegħda msemmija anke fil-korrispondenza.  

ONOR. JOE MIZZI:  Allura għaliex fit-tieni kunsinna m’għamlux l-istess?

L-INĠ. PHILIP SCHEMBRI: Għax mhux darba waħda kienu se jibagħtuhulhom mingħajr mercaptan, imma b’mod konsekuttiv.  U l-blending tista’ tagħmilha darba u forsi forsi darbtejn u jibqagħlek ċerta konċentrazzjoni ta’ mercaptan li hija aċċettabbli, imma jekk se tagħmilha diversi drabi, tant se jiġi diluted li tiġi problema.  U dak huwa li ġralhom.

ONOR. JOE MIZZI:  Allura jekk raffinerija għandha problema biex tħallat il-mercaptan, u jekk bastiment li qiegħed apposta biex iġorr gass u għandu l-apparat kollu neċessarju biex jagħmel dan, isib diffikultà, l-Enemalta li m’għandha xejn, lanqas know-how, kif ħasbu li kien possibbli jagħmluh?  Tista’ tgħidli min aċċetta li jagħmel dan u min kien responsabbli?  

L-INĠ. PHILIP SCHEMBRI:  Fil-fatt jekk tara anke r-rakkmandazzjonijiet li għamilna aħna bħala bord fir-rapport tagħna, allavolja issa r-responsabilità tal-LPG m’għadhiex taħt l-Enemalta, għedna li hija preokkupazzjoni li hemm bżonn li wieħed ikompli jiżgura dwarha.  L-awtoritajiet hemm bżonn ikomplu jiżguraw li ħaġa bħal din ma terġax tiġri għax bħalma qed tgħid inti, mill-esperjenza ta’ meta ġie mercaptan waħdu u ħoloq problema kbira biex isir dosing bih anke għall-fatt li suppliers barranin qed isibu problema biex jibagħtu l-LPG  dejjem imħallat bil-mercaptan, hija xi ħaġa li wieħed irid iħares għaliha.

ONOR. JOE MIZZI:  Imma fl-2009 il-Petroleum Division kienet taħt l-Enemalta filwaqt li llum mhijiex.

L-INĠ. PHILIP SCHEMBRI:  Hekk hu.  

ONOR. JOE MIZZI:  Mela allura xorta hi kienet responsabbli.  Imma s’issa għadek m’għedtlix x’kienet id-deċiżjoni li ttieħdet, jekk ittieħdet, kontra l-kumpanija li ssuplixxiet l-LPG mingħajr mercaptan.  X’oġġezzjoni kien hemm?  X’reazzjoni kien hemm biex ma jibagħtux LPG mingħajr mercaptan?

L-INĠ. PHILIP SCHEMBRI:  Skond kif turi l-korrispondenza, l-Enemalta aċċettawh u fil-fatt ma jidhirx li ‘l quddiem ħadu xi tip ta’ azzjoni legali.

ONOR. TONIO FENECH:  Imma rridu niċċaraw ftit ħalli nifhmu sew.  Fit-tender innifsu kemm kienu li bbidjaw?  Jiġifieri kien hemm issue għax ma kienx hemm alternattiva?  Għaliex ma qalux lis-supplier li jekk ma kienx se jibagħtilhom LPG bil-mercaptan kienu se jmorru għand l-offerent l-ieħor ħalli  jaraw jekk jibagħtilhomx hu?

L-INĠ. PHILIP SCHEMBRI:  Aħna ma rajniex it-tender, rajna biss il-kuntratti.

ONOR. TONIO FENECH:  Jiġifieri ma tafux jekk kienx hemm bidder ieħor.

L-INĠ. PHILIP SCHEMBRI:  Le, però fil-korrispondenza li hemm bejn iċ-Chief Finance Officer u ċ-Chief Executive Officer jidher ċar li essenzjalment kellhom alternattiva bejn tnejn.

ONOR. TONIO FENECH:  Imma alternattiva bejn tnejn għax kienu t-tnejn li tefgħu t-tender jew sempliċement għax fis-suq hawn tnejn biss?

L-INĠ. PHILIP SCHEMBRI:  Din il-kumpanija li kellha t-tender dak iż-żmien hija waħda minnhom, ta’ eżatt qabel u ta’ eżatt wara hija l-kumpanija l-oħra.

ONOR. TONIO FENECH:  Li kellha l-istess problema.

ONOR. JOE MIZZI:  Imma għax kienet inbidlet il-kumpanija?  Kien hemm xi raġuni?

L-INĠ. PHILIP SCHEMBRI:  Aħna ma rajniex l-affarijiet tat-tender, aħna rajna biss il-kuntratt.

THE CHAIRMAN:  Jekk qed nifhem sew kien hemm żewġ kumpaniji li bbiddjaw, it-Totsa u n-Naftomar. In-Naftomar ma jidhirx li kellha problemi għax hawnhekk qed jingħad li “previous supplier did not have this problem”.

L-INĠ. PHILIP SCHEMBRI:  Dak huwa t-Totsa.

THE CHAIRMAN:  U allura mbagħad jidher li n-Naftomar kien qed ikollu problemi.  

L-INĠ. PHILIP SCHEMBRI:  Però jekk tkompli taqra ssib li anke t-Totsa kienu qegħdin jissuplixxu fiż-żmien ta’ qabel kunsinni alternattivi, jiġifieri darba LPG waħdu u darba LPG bil-mercaptan, però l-blending ta’ meta jsir hekk ma kienx qed ikun problema.  

THE CHAIRMAN:  Allura biex jimmitigaw ir-riskju kienu qed jagħmlu wieħed bil-mercaptan u l-ieħor mingħajru ħalli meta jiġi jsir il-blending  u jkun biżżejjed.  Il-punt li qed jiġi ssollevat huwa li jekk il-kumpanija li hija esperta kienet qed issib diffikultà biex tagħmel dan it-taħlit, kemm hu iktar ta’ diffikultà għalina li m’għandniex nies – anke skont il-Human Resources Officer – imħarrġin biex jagħmlu dan ix-xogħol.  Jidher li hawnhekk kien hawn aċċettazzjoni ta’ dan il-fatt imma m’hemm xejn  – għallinqas mid-daqqa t’għajn li tajt lil dawn id-dokumenti li ppreżentajtilna issa – li jiġġustifika għalfejn l-Enemalta aċċettat li jintbagħat separat u jitħallat hawnhekk.  L-issue li ġiet imqanqla hija li s-supplier mar kontra t-tender requirements u ma kien hemm l-ebda oġġezzjoni formali mill-Enemalta dwar dan u lanqas kien hemm raġuni għaliex aċċettaw.  

L-INĠ. PHILIP SCHEMBRI:  Kien hemm il-problema li kull kunsinna sservi ftit ġimgħat u minn meta aċċettaw li jibagħtulhom il-mercaptan, sakemm essenzjalment ġie, għaddew biss 11-il ġurnata.

ONOR. JOE MIZZI:  Inti konxju li t-taħlita tista’ issir fi ftit sigħat?

THE CHAIRMAN:  Ma naħsibx li s-Sur Schembri huwa espert dwar dawn l-affarijiet.

ONOR. JOE MIZZI:  Jien qed nistaqsih biex nara jekk staqsiex għax trid tara x’jinvolvi ovvjament biex tara għaliex ġara hekk. Hu semma ġranet u issa jien qed insemmi sigħat mhux ġranet.  Intom dħaltu fiha biex taraw fir-realtà kemm tieħu ħin biex jitħallat?

L-INĠ. PHILIP SCHEMBRI:  Jiddependi anke minn kemm dak li jkun għandu l-apparat biex jagħmel l-affarijiet, l-expertise u kollox.

ONOR. JOE MIZZI:  Minbarra din tirrikonoxxi li l-ewwel kien hemm tender mingħand kumpanija li fiha l-kwestjoni tal-mercaptan ma kenitx ċara?  Imbagħad fit-tieni tender il-kwestjoni kienet ċara u fit-tielet waħda wkoll.  Hekk hu jew le? 

L-INĠ. PHILIP SCHEMBRI:  It-tielet tender issemmih il-mercaptan u tagħti t-total sulphur content excluding mercaptan, imbagħad tagħmel kumment fejn tgħid li “the above specifications exclude added mercaptan sulphur which is to be added whenever possible at land port”.  Jiġifieri qed turi li jrid ikollu l-mercaptan ġo fih.

ONOR. JOE MIZZI:  Mela huwa ċar –  naħseb li intom dħaltu fiha u issa se jkollna l-evidenza iktar ‘il quddiem – li t-tieni tender ġiet aċċettata għax bejn l-ewwel u t-tieni tender kien hemm differenza li waħda ma kellhiex il-mercaptan u l-oħra kellha.  

L-INĠ. PHILIP SCHEMBRI:  Jekk wieħed iħares lejn l-ewwel tender jingħata x’jifhem li allavolja l-mercaptan ma jissemmiex, l-intenzjoni kienet li jkun fih il-mercaptan.  Jekk wieħed iqabbel il-kwantitajiet ta’ kemm kellu jkun il-limit of sulphur, dejjem tiġi għal 500 parts per million u biex jitla’ dawk il-limits qed jurik li għandu l-mercaptan ġo fih.

ONOR. JOE MIZZI:  Le mhux bilfors għax tista’ tagħmel dilution, jiġifieri m’hemmx għalfejn tagħmel il-mercaptan.

L-INĠ. PHILIP SCHEMBRI:  Dan li qed jissuplixxi s-supplier.

THE CHAIRMAN:  Onor. Mizzi, ħu paċenzja għax hawnhekk m’aħniex nagħmlu analiżi.  Mela ħalli naraw x’ġara.  Kellna l-ewwel kunsinna li kienet imħallta u t-tieni waħda li ma kenitx imħallta u bagħtulna l-mercaptan separat għalih.  Issa fid-dokumenti li għadhom kemm ġew ippreżentati lilna qed nara li l-aġent kien ġibed l-attenzjoni li dan jistax isir – għax din hi l-issue kollha – u qal li “we can deliver 10 drums of mercaptan (quality of which is attached) of 208 ltrs each and for which we propose to you – jiġifieri lill-Enemalta – to consult with your inspectors who are surely familiar with all procedures/methods of injection of mercaptan in the LPG mix tanks on shore.”.  Jiġifieri l-aġent ġibdilhom l-attenzjoni biex jaraw jekk humiex kapaċi jagħmlu dan, u dan hu l-punt li qed jagħmel l-Onor. Mizzi.  Dawn ma kenux kapaċi jagħmlu dan ix-xogħol u xorta ġie aċċettat.  Aħna rridu nivverifikaw għaliex ġie aċċettat meta ma kienx hemm nies li kienu kompetenti li jagħmlu dan ix-xogħol għax għalhekk inqalgħet il-problema.    Dan hu l-punt li qed nippruvaw nissollevaw, jiġifieri qed naraw jekk mill-indaġini tagħkom dan il-punt ġiex kjarifikat.  

L-INĠ. PHILIP SCHEMBRI:  Għall-ewwel l-Enemalta ma kenux komdi b’dan l-arranġament.  

THE CHAIRMAN:  Imma xorta aċċettawh.

L-INĠ. PHILIP SCHEMBRI:  Però aċċettaw biex jagħmluha through a contractor mhux bin-nies tagħhom.  

THE CHAIRMAN:  It-taħlit hawnhekk qatt ma sar, ma setax isir u l-aġenti staqsew lill-Enemalta jekk kenux kapaċi jagħmluh.  L-Enemalta fil-fatt ivverifikat jekk kellhiex in-nies kapaċi?  Ilbieraħ il-Human Resources Manager qalilna fl-Enemalta li m’hemm ħadd li huwa mħarreġ biex jagħmel dan ix-xogħol.  

ONOR. TONIO FENECH:  Fil-fatt li qal hu li ma kienx jaf jekk hemmx xi ħadd li kien kapaċi.

THE CHAIRMAN:  Imma qal li qatt ma tħarrġu nies fuq din it-teknika.  

ONOR. TONIO FENECH:  Biex tkun taf x’inhi kapaċi tagħmel persuna trid tidħol fuq xi kwalifiċi għandha u dan kollu. 

THE CHAIRMAN:  Naħseb li human resources manager għandu jkun jaf x’kapaċi jagħmel l-istaff li jkollu taħt idejh.  The question being asked hija li fid-dawl ta’ dan kollu fejn ġie sollevat lill-Enemalta d-diffikultajiet li dan seta’ jġib, x’kienet ir-reazzjoni tal-Enemalta.  Qabdet u aċċettat?  Irrifjutat li taċċetta LPG mhux imħallat?  Qalet li hija kapaċi tħalltu hi?  Kif waslet għal din il-konklużjoni?  Jekk fl-investigazzjoni tagħkom ma vverifikajtux dawn l-affarijiet, għidu li ma vverifikajtux.  

L-INĠ. PHILIP SCHEMBRI:  Jekk wieħed iħares lejn il-korrispondenza interna li saret jara li kien hemm il-pressjoni taż-żmien jiġifieri they felt compelled li kellhom jaċċettaw bilfors.  Huma kkonsultaw man-nies tagħhom biex jaraw jekk jistgħux jagħmluha, staqsew x’tip ta’ makkinarju għandhom bżonn biex jagħmluha, imbagħad aċċettaw li jippruvaw jagħmluha huma through a subcontractor.  Huwa evidenti li m’antiċipawx li se tkun problema daqskemm fil-fatt kienet.  

ONOR. TONIO FENECH:  Però il-problema ma kenitx il-proċess imma l-istorage.  Il-problema tar-rapport kienet kif sar id-disposal.  Jien qed nintilef fejn qed naslu.  Ħalli nagħmel domanda b’mod blank għax xi kultant l-Onor. Mizzi joqgħod jipprova jdur mal-lewża.  Kien hemm intenzjoni ħażina minn xi ħadd li qal li kellhom jaċċettaw il-mercaptan għax riedu jixtru mingħand supplier partikolari?  Dik hija d-domanda li qed nippruvaw nagħmlu?  Kien hemm intenzjoni ħażina, jew kien hemm force majeure?  Jista’ jkun li kien hemm xi ħadd li kellu intenzjoni ħażina u qal li hu jrid jixtri mingħand it-Totsa u ma jridx imur għand l-ieħor?  Jien nista’ nifhem li l-ewwel kunsinna ta’ LPG li ġiet mingħajr mercaptan b’force majeure ġiet aċċettata għax ma stajniex inħallu d-djar biċ-ċilindri vojta u n-nies bla gass, imma meta mbagħad konna wasalna għat-tieni kunsinna, jiġifieri diġà kellna l-konsegwenza tal-ewwel kunsinna, kien hemm xi ħadd li għamel id-domanda sempliċi ta’ għaliex ma mmorrux għat-tieni kuntrattur li tefa’ t-tender jekk dan jgħidilna li se jagħtihulna bil-mercaptan?  Din hija d-domanda li ma nafx jekk għandkomx risposta għaliha.  Il-problema kienet li kellna t-tankijiet li kellhom leakage u xi ħadd iddeċieda li jinħarqu.  Ejjew ma nħalltux l-issues ta’ dosage u mhux dosage.  

ONOR. JOE MIZZI:  Il-problema kienet li ġibnih għax kieku ma ġibnihx ma kienx ikollna problema!  

ONOR. TONIO FENECH:  Iva, imma aħna m’aħniex qegħdin hawn biex ngħidu minn fejn bdiet il-problema.  Aħna qegħdin hawnhekk biex naraw jekk l-Enemalta imxietx bil-proċeduri kif suppost meta ġiet biex tiddisponi minnu.

ONOR. JOE MIZZI:  Ma mxietx bil-proċeduri għax kieku l-ewwel nett ma kenitx iġġibu.  

ONOR. TONIO FENECH:  Nafu li ma mxietx, ir-rapport stess qalu dan u ħadd mhu qed jiċħdu, imma ejjew ma naħlux ħin.  

THE CHAIRMAN:  M’iniex se nippermetti cross debates.  Jien naħseb li l-punt min-naħa tal-Enemalta bħala responsabilità għall-futur hi – għax issa ‘l quddiem irridu nħarsu –  li f’kuntratti li ma jkunux onorati mill-Enemalta, irid ikun hemm ġustifikazzjoni biex taċċetta u din il-ġustifikazzjoni tal-force majeure ma toħroġ minn imkien; la min-naħa tal-Bord ta’ Inkjesta u lanqas min-naħa ta’ dawn id-dokumenti ma ntqal li kienet kwestjoni ta’ force majeure.  It could have been, imma mkien ma tissemma ġustifikazzjoni.  

ONOR. JOE MIZZI:  Mela, sewwa, dak li kellu t-tender qabel neħħewhielu għax ma kienx qed jissupplixxi l-LPG bil-mercaptan, imbagħad tawha lil ħaddieħor li rebaħ it-tender bil-garanzija li se jkollu mercaptan u aċċettaw li jidħol mingħajr mercaptan!  

L-AVUKAT LEONARD CARUANA (Membru tal-Bord ta’ Inkjesta):  Mr Chairman, xtaqt niċċara punt.  Lilna rriżultalna li l-kunsinna ta’ LPG mingħajr mercaptan saret darba waħda biss.  Issa t-tender ma tkunx għal kunsinna waħda imma tkun fuq perjodu ta’ żmien u f’dak il-perjodu ta’ żmien ikollok varji kunsinni.  L-ewwel kunsinna ġiet mingħajr mercaptan, jiġifieri ġie LPG waħdu mhux imħallat u sussegwentement reġa’ beda jiġi mħallat l-LPG minn barra taħt din l-istess tender.  Aħna ninsabu nfurmati wkoll li meta waslet din il-kunsinna ta’ LPG mhux mħallta, l-Enemalta kellha issue ta’ continuity of supply.  Kieku l-Enemalta kellha terġa’ tibgħat lura dan l-LPG mhux imħallat bil-mercaptan, kien ikun hemm riskju kbir li s-supplies tal-Enemalta jispiċċaw u allura kien hemm riskju li jkun hemm xi perjodu ta’ żmien fejn ma jkunx hawn supply ta’ gass f’Malta.  Aħna ngħatajna l-impressjoni mill-Enemalta li kienu, sa ċertu punt, rinfaċċjati b’dan l-LPG mhux imħallat però fl-istess ħin l-options li kellhom kienu limitati minħabba l-periklu li Malta tispiċċa bla gass.

ONOR. TONIO FENECH: Il-kuntratt l-ieħor kien spiċċa fi żmienu?  Itterminawhulu għax ma nġabx bil-mercaptan?  Għaliex spiċċa?  

L-INĠ. PHILIP SCHEMBRI:  Spiċċa għax spiċċa t-terminu tiegħu.  Dawn it-tip ta’ kuntratti tal-LPG huma kollha għal ftit xhur.  F’dan il-każ kien hemm 10 kunsinni bejn …

THE CHAIRMAN:  10 kunsinni taħt l-istess kuntratt?

L-INĠ. PHILIP SCHEMBRI:  Iva, taħt l-istess kuntratt.  

THE CHAIRMAN:  Li waħda minnhom ġiet mingħajr il-gass imħallat.  

L-INĠ. PHILIP SCHEMBRI:  Tal-bidu.  

THE CHAIRMAN:  L-oħrajn kollha ġew mħalltin.  

L-INĠ. PHILIP SCHEMBRI:  Imbagħad, meta nqala’ l-inċident tal-leak, reġgħu bdew jiġu mħalltin.  

ONOR. TONIO FENECH:  Għalhekk spiċċajna bil-mercaptan fit-tankijiet.  

ONOR. JOE MIZZI:  Inti semmejt li l-Enemalta ġiet f’din is-sitwazzjoni minħabba s-supply imma intom stess għedtu li l-kunsinna ta’ qabel ġiet bla mercaptan u ħalltuh huma.  Mela allura għaliex m’għamlux hekk u ma kienx ikun hemm problema ta’ supply?  

L-AVUKAT LEONARD CARUANA:  Aħna investigajna lill-Enemalta mhux lis-supplier.

ONOR. JOE MIZZI:  Imma biex taraw għaliex ma saritx!  

L-INĠ. PHILIP SCHEMBRI:  Qabel, li kien isir huwa li kien jiġi darba mingħajr mercaptan u d-darba ta’ wara jiġi bil-mercaptan.  Meta kien jiġi LPG waħdu, kienu jħalltuh mal-istock li kellhom tal-LPG bil-mercaptan li, jekk ikunu l-istess ammonti – u hawnhekk għandi mercaptan 200 parts per million u l-ieħor mercaptan zero – u jitħalltu flimkien, ikollok mercaptan 100 parts per million li xorta huwa tajjeb.  F’dan il-każ, ma setgħux jagħmluha għax is-supplier uriehom ċar li ma kienx beħsiebu, at that stage, jibagħtilhom LPG bil-mercaptan u allura kienu jafu li jistgħu jħalltu darba u forsi jistgħu jħalltu t-tieni darba imma jekk ikomplu jirċievu kunsinni LPG waħdu se jkollhom problema.  

ONOR. JOE MIZZI:  Allura għaliex ma ħalltux l-ewwel waħda?  

L-INĠ. PHILIP SCHEMBRI:  L-ewwel waħda ħalltuha.  

ONOR. JOE MIZZI:  Ħalltuha?  

L-INĠ. PHILIP SCHEMBRI:  Iva, l-ewwel kunsinna ta’ LPG ġiet fit-22 ta’ Lulju.  

ONOR. TONIO FENECH:  Jiġifieri huma qatt ma njettjaw mercaptan.  

L-INĠ. PHILIP SCHEMBRI:  Dik ma ħarġitx ċara waqt l-investigazzjoni tagħna.  Uffiċjal tal-Enemalta qalilna li saret darba dosing però dan ma stajniex nikkonfermawh.  Fil-fatt, fir-rapport tagħna semmejna li m’aħniex ċerti jekk dosing kienx sar darba jew qatt.  

THE CHAIRMAN:  Mela dan il-fatt ġie kkonstatat.  Jiġifieri mbagħad spiċċajna b’mercaptan li kien qiegħed fit-tankijiet, kien hemm leakage li wassal għad-disposal tiegħu li huwa l-iskop tal-investigazzjoni.  

ONOR. JOE MIZZI:  Le, mhux kien hemm leakage as such.  

THE CHAIRMAN:  Ħareġ il-mercaptan.  

ONOR. TONIO FENECH:  It began to leak imbagħad kellhom jiddisponu minnu.  

ONOR. JOE MIZZI:  Le, kien hemm inċident…

THE CHAIRMAN:  Inċident biex?  Ħabtu?  

ONOR. JOE MIZZI:  Iva, u laqtu tank imma l-cameras li kien hemm hemmhekk ma ġabu xejn għax ma kienx hemm recording ta’ dan l-inċident.  Jekk kien hemm dan l-inċident dawk is-snin ilu, għaliex ma tteħdux il-passi li kellhom jittieħdu?  

THE CHAIRMAN:  L-inċident huwa parti minn din l-investigazzjoni?  

ONOR. JOE MIZZI:  Dażgur, fil-fatt fir-rapport hemm rimarka li meta fittxew ir-recordings tal-cameras fejn kienu jinżammu biex naraw l-inċident li kien ġara, ma sabu xejn.  

THE CHAIRMAN:  Jiġifieri kien hemm dan l-inċident u ma nafux kif ġara għax ma ġiex recorded.  

ONOR. JOE MIZZI:  Imma taf kemm ilu li ġara!  

THE CHAIRMAN:  Mhux fl-istess żmien tal-2009?  

ONOR. JOE MIZZI:  Le!  Mela mhux fl-2009!  Għalhekk qed nistaqsi jien.  

THE CHAIRMAN:  Imma aħna mhux tal-2009 qed ninvestigaw?  

ONOR. JOE MIZZI:  Fit-2009 inħaraq imma l-inċident sar …

ONOR. TONIO FENECH:  Imma Onor. Mizzi, it-terms of reference ta’ dan il-Kumitat huwa fuq id-disposal tal-mercaptan, mhux toqgħod tagħmel domandi fuq l-2007 għax m’għandux x’jaqsam mar-riċerka li saret!  Issa nagħmlu investigazzjoni oħra fuq l-2007!  

ONOR. JOE MIZZI:  F’dak l-inċident il-mercaptan ġie mbattal f’tankijiet oħra.  Dan kollu qiegħed fir-rapport, m’iniex nivvintah jien.  Ilbieraħ saru mistoqsijiet li ma kellhomx x’jaqsmu mad-disposal tal-mercaptan bħal fuq human resources u affarijiet oħra u ħadd ma kellu oġġezzjoni.  Alla jiberek meta nitkellem jien ikun hemm oġġezzjoni!  

THE CHAIRMAN:  Le, mhux qed ikun hemm oġġezzjonijiet.  Li qegħdin nagħmlu huwa li qegħdin nikkonstataw dan il-fatt biex inkunu nistgħu nifhmu u anke jien inkun nista’ nsegwi ftit.  Meta tibdew titkellmu fuq affarijiet tekniċi ma nifhmu xejn.  Il-fatti huma li kien hemm inċident ta’ leakage fl-2007, imbagħad dan il-mercaptan ġie spustjat ‘l hawn u ‘l hemm.  

ONOR. JOE MIZZI:  Dam jiġi spustjat, imbagħad meta ġie spustjat, reġa’ nqala’ inċident ieħor.  

THE CHAIRMAN:  Imbagħad kien hemm id-disposal tiegħu.

ONOR. JOE MIZZI:  Le, qabel id-disposal kien hemm inċident ieħor fejn xi ħadd seraq jew ħa valve u allura kien hemm leakage u bdiet ħierġa r-riħa.  Kien hemm dawk l-affarijiet ukoll u jien għalhekk qed nagħmel id-domandi biex nara x’ġara.  Jiġifieri jekk kien hemm bżonn li dan isir disposal tiegħu, mhux tiġi tgħidli li fl-aħħar ġimgħa kienu magħfusin.  Jekk dawn kienu ilhom is-snin biex jeħilsu minnu, allura x’jiġġustifika li ġew fl-aħħar tal-2009 jgħidu li riedu jeħilsu minnu?  Min kien responsabbli li ħalla dawn is-snin kollha mingħajr ma ħeles minnu, imbagħad ried jeħles minnu fl-aħħar b’dak il-mod li ħeles?  Dawn setgħu ħelsu minnu qabel mhux wara dak iż-żmien kollu!  

ONOR. TONIO FENECH:  Point taken.  

THE CHAIRMAN:  Jidher li l-fatti ġew konstatati.  

L-INĠ. PHILIP SCHEMBRI:  Fil-fatt aħna qbilna ma’ din il-ħaġa.  Huma żammew il-mercaptan sal-aħħar ta’ dan il-kuntratt għax ma kellhom l-ebda garanzija li mhux se jkomplu jiġuhom kunsinni mingħajr mercaptan.  Meta spiċċa dan il-kuntratt, irrealizzaw li dan il-mercaptan kien surplus żgur.  Wara ċertu żmien it began to leak u beda joħolqilhom problema.  Veru li forsi l-Enemalta setgħu bdew jaħsbu minn dak iż-żmien biex jeħilsu minnu u ma kienx ikun hemm emerġenza.  L-emerġenza ġiet meta tant żdied il-leakage li kellhom bilfors jiddisponu minnu malajr.  Kieku ħasbu kmieni, bħalma għedt inti, forsi kienu jevitaw din il-problema.
ONOR. TONIO FENECH:  Għall-kjarezza rrid ngħid li mir-rapport joħroġ li ppruvaw ibigħuh, jiġifieri mhux ma kienu qed jagħmlu xejn.  

ONOR. JOE MIZZI:  Il-punt prinċipali li ridt ngħid huwa li beda jkun hemm leakage qabel ma qalu li hija emerġenza u intom għandkom il-fatti.  Meta mar Kordin kien hemm leakage, jiġifieri ma bediex fl-2009 kif intqal.  

ONOR. TONIO FENECH:  Mr Chairman, ilbieraħ saret talba għal informazzjoni dwar jekk it-talbiet għal quotations sarux bl-istesss mod lil kulħadd.  

L-INĠ. PHILIP SCHEMBRI:  L-Enemalta kienu talbu quotations biex jiddisponu minnu by whatever means – fil-fatt hawnhekk għandi wkoll il-quotations li talbu l-Enemalta biex isir id-disposal.  Huma talbu quotations mingħand Green Skips Environmental Services Limited u mingħand Specto Limited li kienu rikkmandati lilhom mill-Wasteserv, talbu wkoll mingħand DDE Attard Limited li fil-fatt ħadu x-xogħol u eventwlament ħarġu letter of acceptance lil DDE Attard Limited u kienu għamlu l-ewwel disposal.  Kien hemm kumpanija oħra li wriet interess li tgħinhom biex jagħmlu disposal of hazardous materials imma la tawhom prezz u lanqas semmew mercaptan.  Din kienet l-Alpha Briggs Mediterranean Limited.  Kien hemm kuntatti, però ħafna mir-rispons li kellhom kien negattiv.  

ONOR. TONIO FENECH:  Però lil min talbu quotations oriġinarjament kollha talbuhom l-istess ħaġa, mhux lil wieħed talbuh biex jesportah, lill-ieħor talbuh biex jaħarqu u lill-ieħor talbuh biex jagħmel ma nafx xiex.  Din kienet id-domanda li għamel l-Onor. Mizzi lbieraħ mhux jekk kienx hemm tlieta għax dak huwa fatt.  

L-INĠ. PHILIP SCHEMBRI:  Aħna ma rajniex bil-miktub eżattament x’intalbu dawn il-kuntratturi, però bil-mod kif irrispondew fejn qalulhom li ma jistgħux jgħinuhom biex jiddisponu minnu, jidher li hekk intalab.  

THE CHAIRMAN:  Jiġifieri ma rajtx il-kundizzjonijiet li kien hemm marbutin mal-quotations kif kienu transposed jew verbalizzati. 
L-INĠ. PHILIP SCHEMBRI:  Le, li rajna huwa l-quotations kif irċeviethom l-Enemalta.  

THE CHAIRMAN:  Kien hemm xi ħadd minnhom li qal li se jesportah?  

L-INĠ. PHILIP SCHEMBRI:  Fil-fatt anke l-kumpanija li eventwalment daħlet biex tiddisponi minnu billi taħarqu wriet li qabel kienet ippruvat tesportah u semmiet anke l-pajjiżi li għamlet kuntatt magħhom biex tesportah lejhom però ma rnexxilhiex.

ONOR. JOE MIZZI:  Imma it-talba għall-quotations saret verbalment jew bil-miktub?  Intom rajtuha bil-mitkub it-talba għall-quotations?

L-INĠ. PHILIP SCHEMBRI:  Aħna li rajna, u fil-fatt dan qiegħed fid-dokumentazzjoni li ppreżentajt, huma r-risposti li taw huma.  Jidher li l-Enemalta kienet qed tistenna dawn ir-risposti għax hija stess, qabel ma ġiet ir-risposta finali, kompliet tikkorrispondi ma’ dawn il-kumpaniji fejn qaltilhom li kienet għadha qed tistenna l-quotation mingħandhom.

ONOR. JOE MIZZI:  Imma inti rajtha t-talba bil-miktub?

L-INĠ. PHILIP SCHEMBRI:  Le, talba biex miktub ma rajniex imma rajna r-risposti.

ONOR. JOE MIZZI:  Imma rajt li kien hemm risposta minnhom – mhux minn dik il-kumpanija li semmejt inti – li qalet li diġà kkomunikat ma’ barra, imma mhux possibbli, allura ma kenitx interessata?

L-INĠ. PHILIP SCHEMBRI:  Iva, fil-fatt hekk qed ngħidu aħna.

ONOR. JOE MIZZI:  Imma mhux il-kumpanija li semmejt inti, l-oħra.

L-INĠ. PHILIP SCHEMBRI:  Kien hemm tnejn li rrifjutaw.

ONOR. JOE MIZZI:  Però ma rajtu xejn bil-kitba fil-quotations li ntalbu?
L-INĠ. PHILIP SCHEMBRI:  Le, ma rajniex.

ONOR. JOE MIZZI:  Jiġifieri, ma tafx eżatt x’intalab.

L-INĠ. PHILIP SCHEMBRI:  Le, ma nafx x’intalab eżatt.

THE CHAIRMAN:  Ħalli nagħmel mistoqsija lill-Awditur Ġenerali.  Fil-prassi tas-Servizz Pubbliku, meta jsiru quotations, mhux tenders, dawn jiġu mitluba bil-miktub jew jistgħu jiġu mitluba b’mod ieħor.

IS-SUR ANTHONY C. MIFSUD (Awditur Ġenerali):  Il-prassi hija li jiġu mitluba bil-miktub.

ONOR. TONIO FENECH:  Hu ma qalx li ma sarux bil-miktub imma qal lil ma ċċekkjax.  Hux hekk?

L-INĠ. PHILIP SCHEMBRI:  Iva.

ONOR. JOE MIZZI:  Jien qed ngħid hekk għax ilbieraħ kien hemm min qal li kienu staqsewhom verbalment b’telefonati.  Jien irrid inkun naf jekk sarux bil-miktub.  Ingħad ukoll li hemm dokumentazzjoni fuqha din mill-bidu sal-aħħar minkejja li huma quotations.
THE CHAIRMAN:  Mela l-kjarifika u l-informazzjoni li kien mitlub jagħti s-Sur Schembri issa ngħatat u nitolbu li jissejjaħ is-Sur Antoine Galea sabiex jagħti lill-Kumitat l-informazzjoni mitluba minnu.  

Is-Sur Antoine S. Galea daħal fil-Kamra.

THE CHAIRMAN:  Sur Galea, nitolbok tagħti l-informazzjoni li ġejt mitlub ilbieraħ mill-Kumitat u nfakkrek li għadek taħt ġurament.

IS-SUR ANTOINE S. GALEA (Chief Financial Officer, Enemalta):  Jien dort ir-requests for tenders u s-submissions kollha u rajt li dawn kollha kellhom it-talba għall-mercaptan u l-kuntratt ovvjament irrifletta r-request.  Li ġara matul iż-żmien u fil-perjodu qabel l-2008 kien li ġie stabbilit fl-ispecifications tal-Enemalta maximum, imma minimum ma ġiex stabbilit.  Allura kien hemm kuntrattur, dak iż-żmien kien it-Totsa, li din interpretaha li peress li għandek massimu u m’għandekx minimu, allura zero huwa according to specificationas.  Allura kien qed ikun hemm cargo bil-mercaptan u l-cargo ta’ wara bla mercaptan.  Mil-lat operativ, din m’għamlitx differenza għax kienu jitfgħuhom ġot-tank u allura l-cargo ta’ mingħajr mercaptan kien jispiċċa bir-riħa.  Meta sussegwentament inbidel is-supplier, biddlu l-ispecifications u għamlu minimu ta’ 0.1 u ħallew il-massimu.  Il-biċċa xogħol fejn irrifjuta għax beda jgħid li kien diffiċli, forsi anke perikoluż għalih li jħallat l-LPG mal-mercaptan, ma daħlitx fil-procurement stage imma daħlet fid-delivery.  Jien rajt xi emails fejn fihom intweriet preokupazzjoni ta’ delivery minħabba s-supply u ntweriet ukoll anzjetà għax l-istorage levels tal-gass mhumiex kbar u ġiet aċċettata l-kunsinna.

Ġejt mistoqsi wkoll min kien involut.  Fil-fatt kien hemm firxa ta’ nies involuti.  Bdiet minn Leli Mizzi u telgħet għal Mario Magri u Philip Borg.  Sussegwentament ukoll intalab il-parir taċ-Chief Financial Officer ta’ dak iż-żmien u kien hemm involviment totali miċ-Chief Executive Officer ukoll ta’ dak iż-żmien, jiġifieri d-deċiżjoni kien invout fiha hu.  Meta saret dik il-kunsinna, il-kuntratt kien ingħalaq u allura kellhom iktar saħħa biex ikollhom right of recourse fuq dak il-kuntratt milli kellhom fil-kuntratt ta’ qabel tat-Totsa.

THE CHAIRMAN:  Ir-right of recourse x’inhi?

IS-SUR ANTOINE S. GALEA:  Jekk il-miminum ma kienx zero…

THE CHAIRMAN:  Imma dak ir-right of recourse ma ġiex eżerċitat.

IS-SUR ANTOINE S. GALEA:  U lbieraħ ġie attribwit lili.

THE CHAIRMAN:  Imma ġie ċċarat li inti ma kontx involut f’dik.

IS-SUR ANTOINE S. GALEA:  Jien prattikament qed nikkonferma dak li qal il-Bord ta’ Inkjesta.  Il-kuntratt kellu loophole u kien hemm a wise crack min-naħa tas-supplier li hu ħa vantaġġ minnha.  Kif għedt qabel, kien hemm perjodi fejn l-LPG ma kienx jiġi delivered bil-mercaptan, però din il-problema b’mod operattiv ma kenitx problema għax kienu jħalltuha ma’ LPG li kien fih il-mercaptan.  Meta  mbagħad kien hemm kunsinna fejn assolutament ma kienx fiha mercaptan għax ġie separatament, hemmhekk ġiet ikkreata l-problema għax stabbilixxew li ma setgħux iħalltuh għax ma kellhomx in-know how ta’ kif iħalltuh.  Dik prattikament kienet il-konklużjoni li għamilt jien mid-dokumenti li rajt.  Ovvjament, kienet daqsxejn iebsa biex nagħmilha f’ġurnata għax kelli ndur ruxxmata files.

ONOR. JOE MIZZI:  Apparti li kien hemm diversi nies, it-tekniku li ta l-parir, min kien?

IS-SUR ANTOINE S. GALEA:  Kien hemm concern minn Philip Borg li beda jgħid li din tal-mercaptan mhux l-ewwel darba li ġrat.  Staqsa wkoll jekk huwiex il-każ li setgħu jibdlu l-mercaptan ma’ xi ħaġa differenti għax beżgħu li l-mercaptan seta’ kellu xi safety issues biex is-supplier irrifjuta li jħalltu.  Kien hemm ukoll involut Mario Magri, però imbagħad Mario Magri u Philip Borg eskalawha to the Chief Executive Officer and to the Chief Financial Officer, jiġifieri ma refgħuhiex fuqhom.  Jien rajt emails fejn kien ikkupjat iċ-Chief Executive Officer ta’ dak iż-żmien u ma rajtx emails fejn jgħidu li din kienu se jaċċettawha point blank fuq punt tekniku; kien hemm diskussjoni fuq x’kellu jsir.  Jiġifieri biex nirrispondi għall-mistoqsija tiegħek b’mod ċar ngħid li ma nistax nipponta subgħajja lejn bniedem tekniku u ngħid li dik hija responsabilità tiegħu.  Nerġa’ ngħid li kienet ġiet involuta l-persuna bl-iktar kariga għolja ta’ dak iż-żmien u kienet infurmata b’dak li kien qed jiġri u allura huwa diffiċli biex nagħtik persuna u ngħidlek li hi kienet responsabbli.  

ONOR. JOE MIZZI:  Normalment min ikun li jagħti l-pariri għat-tender b’mod tekniku.  Tista’ tgħidli l-firma ta’ min kien hemm?  

IS-SUR ANTOINE S. GALEA:  Kif għedtlek ilbieraħ, fil-qasam taż-żejt hemm Philip Borg u fil-qasam tal-LPG hemm Mario Magri.

ONOR. JOE MIZZI:  Tista’ tgħidli allura kif kien impossibbli u perikoluż għalihom li jħalltuh fir-raffinerija u anke fuq il-bastiment u ma kienx impossibbli u perikoluż li jitħallat hawnhekk?  Kieku ma setax isir mod ieħor kontu taċċettaw kunsinna waħda bla mercaptan, imma li taċċetta li ġġib il-mercaptan biex tħalltu… Tistgħu allura tgħiduli x’kienet ir-reazzjoni tal-Enemalta għal dan?

ONOR. TONIO FENECH:  Sur President, is-Sur Galea qal li lanqas kien jaħdem l-Enemalta dak iż-żmien u allura ma naħsibx li din id-domanda trid tiġi indirizzata lilu.  Issa se jkollna ċ-Chief Executive Officer ta’ dak iż-żmien u nagħmlu d-domanda lilu.

IS-SUR ANTOINE S. GALEA:  Jien ma kontx hemm.

THE CHAIRMAN:  Fil-fatt kont qed nistennih jgħid li ma kienx hemmhekk.

IS-SUR ANTOINE GALEA:  Le, ma kontx hemm u allura ovvjament, ma nistax nirrispondi.

ONOR. JOE MIZZI:  Jien għedt hekk għax peress li rrisponda għal affarijiet li ma kienx responsabbli għalihom hu, ħsibtu li se jirrispondini din ukoll.

ONOR. TONIO FENECH:   Onor. Mizzi, tlabtu jġib l-informazzjoni u ġabhielek…

ONOR. JOE MIZZI:  Imma jien ħsibt li se jirrispondini wkoll peress li rrispondieni dwar meta ma kienx hemm.

IS-SUR ANTOINE S. GALEA:  Imma ma nistax inkun judge and jury!

THE CHAIRMAN:  Is-Sur Galea ġab l-informazzjoni li kienet mitluba lilu u ta wkoll l-opinjoni tiegħu.  Jekk mhemmx mistoqsijiet oħra għas-Sur Galea nirringrazzjawh u nitolbu li jissejjaħ is-Sur Ray Ferris.

ONOR. TONIO FENECH:  Sur President, il-laqgħa tal-eżekuttiv tal-partit se tibda dalwaqt u aħna msejjħin biex inkunu hemm.

THE CHAIRMAN:  Mela naġġornaw.  Jien din il-ġimgħa m’għandix ġurnata oħra available u jekk se niltaqgħu aktar drabi jrid ikun fis-1:30 p.m. għax ma nistax f’ħinijiet oħra.

ONOR. TONIO FENECH:  Jien m’għandix problema. (Interruzzjonijiet)

THE CHAIRMAN:  L-Onor. Mizzi qed jgħid li m’għandux għaġġla biex jissejjaħ il-Kumitat sabiex ikompli jiddiskuti din il-materja u allura nistgħu nissettjaw data iktar ‘il quddiem.  

ONOR. JOE MIZZI:  Issa l-mercaptan inħaraq.  Min kellu jmut, miet!

THE CHAIRMAN:  Niskużaw ruħna max-xhieda l-oħra li ġew imsejħa li ma lħaqniex smajnihom imma l-ħin għadda malajr.  Il-Kumitat huwa aġġornat sine die.  Id-data tiġi mħabbra  aktar ‘il quddiem minħabba l-impenji li l-Membri tal-Kumitat għandhom.  Nirringrazzja lil kulħadd.

Fil-5.03p.m. il-Kumitat aġġorna. 

